
Kirish. Bugungi kunda taʼlim tizimining har bir bosqichida taʼlimni, bilimni baholash, 

tekshirishning zamonaviy yoʻnalishlarini olib kirish, bu boradagi yondashuvlarni oʻzgartirish 

dolzarb vazifalardan biri boʻlib qolmoqda. Yangicha yondashuvlar asosida ishlab chiqilgan test 

topshiriqlari, baholash mezonlari va oʻlchovlar talabalarda zamon talablariga mos bilim va 

koʻnikmalarni shakllantiradi va jamiyatda boʻlayotgan oʻzgarishlar, yangiliklar, muammolarni 

oʻquv jarayonida topshiriqlar sifatida joriy qilinishi ularning kelgusidagi kasbiy faoliyatiga 

tayyorgarligini mustahkamlaydi.   

Shu maʼnoda uzluksiz taʼlimning har bir bosqichida pedagogik baholash tizimini 

takomillashtirish, bilim va koʻnikmalarni oʻlchashning yangicha birliklarini yaratish, yangicha 

yondashuvlarni olib kirish vazifalari ustuvor vazifalardan biri hisoblanadi. 

Talabalarga koʻp holatlarda toʻliq, kompleks topshiriq ustida emas, balki shu kompleks 

topshiriqning boʻlaklari yoki «qism topshiriqlari» beriladi. Oʻqituvchi topshiriqlarni ishlab 

chiqishda yoki tatbiq etishda baholash meʼyorlarini ishlab chiqadi. Baholash jarayonining 

koʻpligi va doimiyligi oʻqituvchi uchun ham talaba uchun ham bosim sifatida qarash mumkin. 

Topshiriqlar ham koʻp holatlarda aynan baholash funksiyasi uchungina xizmat qiladi. Oʻquv 

topshiriqlari talabalarning oʻquv mashgʻulotida oʻrgangan bilimlarini mashq qilish, bilimlarni 

turli holatlarda va shakllarda qoʻllash, sinab koʻrish uchun ishlab chiqiladi.  

Pedagogikaga oid soʻnggi ilmiy-tadqiqot ishlari shundan dalolat beradiki, oxirgi vaqtlarda, 

ayniqsa turli xalqaro baholash dasturlarining qamrovi kengaygan davrda, oʻquv jarayonida 

qoʻllaniladigan topshiriqlarga eʼtibor kuchaygan. Shuning uchun topshiriqlar oʻqitish va oʻqish 

jarayoni dasturiga oid ilmiy izlanishlarning asosiy elementi boʻlib qolmoqda. Jumladan, 

topshiriqlarning fanlar didaktikasiga mos ravishda sifatli ishlab chiqish, topshiriqlar ishlab 

chiqish bosqichlarining shakllanishi, oʻqituvchilar malakasini oshirishda topshiriqlar ishlab 

chiqishga oid mavzularning muhokama qilinishi, sinov va talabalarning savodxonligini tashxis 

qilish topshiriqlarini rivojlantirishning ahamiyati amaliyotda va ilmiy dasturlarda ortib 

bormoqda. 

Pedagogik test topshiriqlarini oʻquv jarayoniga keng tatbiq qilish va shu orqali 

talabalarning asosiy tayanch kompetensiyalarini shakllantirish — taʼlim strategiyamizdan biri 

hisoblanib, topshiriqlar yuzasidan bir qancha ilmiy tadqiqotlar oʻtkazilmoqda.  

Adabiyotlar tahlili va metodologiya (литература и методология /Methods). 

Bugungi kunda pedagogik test topshiriqlari va oʻquv topshiriqlarini takomillashtirish, 

sinaluvchilarning baholashning yangicha mezonlarini ishlab chiqish vazifalari dolzarblik kasb 

etmoqda. Ayniqsa rivojlangan mamlakatlarda koʻplab pedagogik izlanishlarning dasturiy 

obyektiga aylanib bormoqda. Bugun rivojlangan mamlakatlarda pedagogik test topshiriqlari, 

oʻquv topshiriqlarini ishlab chiqishda «topshiriqlar ishlab chiqish»anʼanasini yuzaga keldi.  

«Topshiriqlar anʼanasi» tushunchasi deganda oʻquv mashgʻulotida topshiriqlarni 

maqsadli va maqbul ravishda qoʻllash tushuniladi.[3] C.Aufshnayter fikricha, «topshiriqlarning 

oʻquv mashgʻulotida tizimli qoʻllash optimal oʻquv jarayoniga hal qiluvchi taʼsir» ga ega. 

Oʻquv jarayonida qoʻllaniladigan topshiriqlar boʻyicha jahon tajribasi tadqiq qilinar ekan, 

amerikalik olim R.Xavigxurstning “development task” yaʼni rivojlantirish topshiriqlari tamoyili 

muhim ahamiyatga egadir. R.Xavigxurst “development task” atamasini quyidagicha taʼriflaydi: 

“rivojlantirish topshiriqlari hayotning har bir qismida bajariluvchi topshiriqlar boʻlib, shaxsning 

jamiyatdagi muvaffaqiyatiga katta taʼsir koʻrsatadi, jamiyatda oʻz oʻrnini egallashi va erkin 

yashashini taʼminlaydi”.[4]  

Olim mazkur rivojlantirish topshiriqlarining uchta komponentini koʻrsatib oʻtadi: 

fiziologik yetilganlik, madaniy bosim (jamiyatdagi talablar) va shaxsiy maqsadlar, 

qadriyatlarning shakllanishi hisoblanadi. Zamonaviy fanlarda mazkur manbalar shaxsiy 

koʻnikmalarning rivojlanishi, ijtimoiy-madaniy rivojlanish meʼyorlari va shaxsiy maqsadlarning 

rivojlanishi deb ham tavsiflanadi.  

Rivojlanish psixologiyasida mazkur komponentlar shaxsning atrof-muhit, jamiyat bilan 

aloqasi va shu orqali shaxsning rivojlanishida faol rolni bajaradi. Olim «rivojlanish» atamasiga 

taʼrif berar ekan, rivojlanish «yashab oʻtgan hayotining natijasi, shu bilan birga kelajak 

vazifalarini qay darajada qabul qila olishi koʻnikmasi» deb taʼriflaydi. Kelgusi hayotiy, mehnat va 

shaxsiy faoliyatidagi vazifalarni qabul qilish, shu vazifalarni bajarish uchun zaruriy bilim va 

koʻnikmalarni egallash va qabul qilish koʻnikmasini «insoniyat rivojlanishining motori» deb 

taʼriflaydi. Rivojlanish har doim oldingi hayot bosqichidagi vazifalarning mukammal bajarilishi 

bilan taʼminlanadi. 

Sh.Sharipovning fikricha, talabaning «individual rivojlanishining muhim omillaridan biri 

uning yoshiga bogʻliq boʻlgan xususiyatlari» boʻlib, «har bir yosh bosqichi oʻzining rivojlanish 

omillariga, qonuniyatlariga va oʻzgarishlariga xos tarzda shaxsning xarakteri, temperamenti, 

qobiliyati va bilish jarayonlariga bevosita taʼsirini oʻtkazadi». Talabalarning ijodkorlik 

qobiliyatlarini shakllantirishda «barcha sohalardagi faoliyat koʻrsatkichlarini umumiy majmua 

sifatida qarab, talab etilayotgan xususiyatlar salmogʻini oshirishga asosiy eʼtiborni qaratish 

lozim».[5] 

Rivojlantirish topshiriqlarining muhim jihati ularning mazmunini talabalarning yoshga 

nisbatan rivojlanishini hisobga olgan holda belgilashdan iborat. Asosiy tayanch 

kompetensiyalarni shakllantirishga yoʻnaltirilgan topshiriqlar ishlab chiqishda talabaning 

ijtimoiy-psixologik, fiziologik xususiyatlari fanga bogʻliq ravishda berilishini hisobga olish kerak. 

Topshiriqlar talabalarga jamiyatda, kundalik hayotda, kasbiy hayotda turli vazifalar, topshiriqlar, 

rollarni egallashni va shu orqali masʼuliyatni va javobgarlikni his etish, fanlararo bogʻliqlik va 

mustaqil oʻrganishning ahamiyatini anglash imkonini beradi va J.Usarov fikricha bu topshiriqlar 

darajalariga koʻra quyidagi uch guruhga boʻlinadi: 

 ─ qayta tiklash darajasi (standart vaziyatlarda tayanch bilimlarni qoʻllash); 

 ─ aloqalarni oʻrnatish darajasi (turli mavzulardagi materiallarni integratsiya qilish, 

grafik va jadvallar orqali berilgan axborotlarni interpretatsiya qilish); 

 ─ muhokama qilish darajasi (umumlashtirish, nostandart muammolarni yechish, 

xulosalarni asoslash)[6]. 

 Pedagogik test topshiriqlarini ishlab chiqishda va undan oʻquv jarayonida 

foydalanishdan avval baholashdagi asosiy tayanch kompetensiyalarning tavsifiga eʼtibor 

qaratish lozim. Misol tariqasida xalqaro baholash dasturiga koʻra, tabiiy fanlar boʻyicha 

savodxonlik, «tabiiy fanlarga oid bilimlarni amalda qoʻllay olish, tabiiy fanlarning muammolarini 

tushunish, ilmiy manbalardan foydalangan holda xulosalar ishlab chiqish, tabiatga oid va inson 

omili bilan sodir boʻladigan tabiatdagi oʻzgarishlar boʻyicha qarorlarni tushunish» deya 

tavsiflanganini aytishimiz mumkin. Agar ushbu tavsifni tahlil qilsak, tabiiy fanlarga oid 

savodxonlik bilvosita kundalik hayot, jamiyatdagi turli ijtimoiy-iqtisodiy va siyosiy masalalarga 

bogʻliq tarzda tekshirilmoqda. Talabadan mustaqil fikr, mustaqil qaror qabul qilish va oʻz 

natijalariga baho berish talab etilmoqda. 

Talabalarda fan sohasida erishilayotgan yutuqlar, ularning amaliyotga tatbiq qilish orqali 

ularning ilmiy dunyoqarashlarini rivojlantirish, kelajakda insoniyatni fan va texnologiyalar 

yutuqlaridan toʻgʻri foydalanishda fan va texnika ijodkorlariga hurmat bilan qarash, maʼnaviy va 

madaniy merosni avaylab asrash, ularda umumbashariy madaniyat elementlarini 

tarbiyalashdan iborat. 

Tabiiy yoʻnalishdagi fanlarda topshiriqlar aksariyat hollarda oʻquv mashgʻulotlarining 

takrorlash va imtihon bosqichlarida ishlatiladi.[7] Topshiriqlar koʻp hollarda asosan talabalarni 

baholash uchun qoʻllaniladi. Baholash esa oʻqituvchi uchun talabalarni faollikka undovchi, 

ragʻbatlantiruvchi vosita sifatida koʻriladi. Shu bilan birga, R.Duit tadqiqotlarida fizika 

darsliklaridagi topshiriqlarni tahlil qilib chiqilgan va olim quyidagi xulosaga kelgan: «Fizika 

darsligidagi topshiriqlar takrorlanuvchi formal topshiriqlardan iborat va bu 90%ni tashkil etadi. 

Kundalik hayotga oid topshiriqlar esa kamdan-kam holatlarda uchraydi. Bunday topshiriqlar 

odatda talabalarning kundalik hayotni kuzatishi, oʻquv mashgʻulotlarida oʻrganayotgan bilimlari 

bilan bogʻlashi va ularning muammolarni hal qilish kompetensiyasining rivojlanishiga yordam 

beradi. Bir qancha javoblari mavjud topshiriqlar esa fizika darsliklarida deyarli uchramaydi». 

Ushbu tahlil asosida quyidagicha xulosa qilish mumkin. Fizika darsida maʼlum topshiriqlarning 

yechish algoritmi bilan shugʻullanishi va mazkur algoritmni yodlagan holda takrorlash maqsad 

qilingan. Baʼzi holatlarda topshiriqlarda murakkablik darajasi baland hisoblanadi va bu turdagi 

topshiriqlarda talabalardan formula yoki tenglamani yechish yoki oʻzgartirish talab etiladi, xolos. 

Shu turdagi topshiriqlarni ishlay olishlari talabalar fanning mazmunini toʻlaqonli tushunganligini 

anglatmaydi. Shuning hisobiga talabalarning fanga boʻlgan qiziqishi kamayib boradi. Talabalar 

uchun fanlar abstrakt, hayotda kam uchraydigan fan sifatida koʻriladi. Talabalar uchun berilgan 

topshiriqlar oʻzlari koʻrgan, bilgan, amalda uchraydigan maʼlumotlarga bogʻlansa, ularda fanning 

muhimligini tushunishga, uni oʻrganishga boʻlgan motivatsiyasini oshirib boradi.  

N.Sheker va J.Gerdes fikricha, «sxemaga solingan doimiy takrorlanuvchi topshiriqlar 

oʻrganilgan bilimning chegaralangan miqdorda qoʻllash imkoniyatini beradi».[8] Shuningdek, bu 

tadqiqotchilar dasturlar natijalari boʻyicha quyidagi xulosani bayon etadilar: Talabalar 

topshiriqlarni yechishni oʻrganishadi, ammo muammolarni hal etishni esa kamdan-kam holda 

oʻrganishadi. Yuqorida qayd etilgan fikrlardan kelib chiqsak, oʻquv mashgʻulotlarida beriladigan 

test topshiriqlarining funksiyasi talabalarning muammoli vaziyatlarni hal qilishga boʻlgan 

munosabatlarini oʻzgarishini taqozo etadi. 

Natijalar. Shuningdek, oʻqituvchi tomonidan faqat topshiriqning toʻgʻri yechimiga 

yoʻnaltirish emas, balki shu topshiriq orqali talabaning fikr yuritishi, topshiriqqa oʻzgacha 

yondashishni taʼminlashi kerak boʻlgan topshiriqlar ishlab chiqilishi va qoʻllanilishi kerak.  

Kuzatishlar shuni koʻrsatadiki, maʼlum topshiriqni bajara olmayotgan talaba uni 

namunaviy topshiriqlar yordamida yechishga harakat qiladi. Bu holdagi topshiriqlar oʻquv 

jarayonida, ayniqsa matematika darsida, formulalar ustida ishlash yoki tenglamalarni yechishda 

ishlatilishi mumkin. Tabiiy yoʻnalishdagi fanlarda esa topshiriqlar koʻproq maʼlumotlarni 

qamrab olishi, koʻp miqdordagi bu maʼlumotlar orasidan zaruriy maʼlumotlarni ajratib olishi va 

shundan tegishli formula yordamida topshiriqni bajarish nazarda tutilishi kerak boʻladi. Bu esa 

talabalarda mustaqil izlanish koʻnikmasini rivojlantiradi. 

«Topshiriqlar anʼanasi»ni rivojlanishiga yana bir muhim omil bu talabalarning mustaqil 

tushuntirib berish koʻnikmalarini rivojlantirishdan iborat. Ochiq test topshiriqlarida talabalarga 

taqdim qilinadigan maʼlumotlar tayyor holatda emas, balki mustaqil ravishda qidirish, takrorlash 

va boshqa topshiriqlar bilan taqqoslash orqali maʼlumotlar topishi nazarda tutilishi kerak. 

Topshiriqlar oʻquv jarayonining davom etishiga qarab murakkablashib borishi lozim. 

X.Gudjonsning fikricha, «murakkab boʻlib boruvchi topshiriqlarni bajarish orqali bilimlar 

yangidan tizimlashib boradi. Amaliyotda qoʻllanilishiga oid topshiriqlarni bajarish orqali esa 

boshqa bilimlar bilan mujassamlashib, tayanch bilimlarga bogʻlanib boradi». Shuningdek, 

oʻqituvchi yangi mavzuni tushuntirish va talabalarga shu mavzuga oid topshiriqlarni bajarishda 

mustaqil topshiriq namunalaridan yechish va oʻz yechimini taqdimot qilish imkoniyatini berishi 

lozim. Mazkur holatda oʻqituvchi talabaning «hozirgi holati» va «potensial holati»ga baho beradi. 

Oʻqituvchi, shu bilan bir qatorda, mazkur mavzuni tushuntirishda uslubiy jihatlarga eʼtibor 

qaratadi, talabalarning «hozirgi holati»ni  hisobga olgan holda mavzuning eng muhim qismlarini 

atroflicha tushuntirishga harakat qiladi.[9] Yoʻl qoʻyilgan xatolar bilan samarali ishlash 

topshiriqlar ishlab chiqishda kam eʼtibor qaratiladigan muhim jihatlardan biri hisoblanadi. Xato 

yechimlar esa topshiriqlarni uzluksiz va davomiy xatolarni hisobga olgan holda yechishga asosiy 

turtki boʻladi.  

Talabalarning topshiriqni yechishda xato qilishidan qoʻrqishga emas, balki xatolar orqali 

yakuniy toʻgʻri yechimga kelishga ragʻbatlantirish kerak. P.Xeuslur va G.Lind oʻzining ilmiy 

dasturida «kimki qanday xato kelib chiqishini bilsa, toʻgʻri yechim qanday boʻlishini biladi», deb 

mazkur holatni bayon etganlar. Pedagogik nuqtai nazardan xatolar yoʻq qilinishi zarur boʻlgan 

yoki yoʻl qoʻyib boʻlmas yechim sifatida qabul qilinmaydi, balki xatolardan va xatolar orqali 

oʻrganish mumkin, deb qarash kerak. 

Fan didaktikasi nuqtai nazaridan esa xatolarni shu xatoga mos keluvchi topshiriqlar 

asosida tushuntirish tavsiya etiladi. Misol uchun, maʼlum guruhda ishlangan yoki alohida talaba 

ishlagan topshiriq maqsadli ravishda xato ishlanib, oʻquv mashgʻulotida mazkur xato yechim 

tanqidiy nuqtai nazardan muhokama qilinadi. Talabalarning xatolarni aniqlash va nima uchun 

xato ekanligi boʻyicha fikrlarini shakllantirish va tizimli rivojlantirib borish oʻqituvchining 

vazifalaridan biridir. Bu orqali talabalarning tanqidiy fikrlash va konstruktiv yechim topish 

kompetensiyalari shakllanib boradi. 

Pedagogik test topshiriqlarini ishlab chiqish va takomillashtirishda keyingi yillarda koʻp 

yechimli topshiriqlar ishlab chiqishga alohida eʼtibor qaratilmoqda. Topshiriqni yechishni bitta 

usul bilan tushuntirish oddiy va nafis yoʻldir. Bu esa oʻqituvchi uchun ham kam vaqt talab 

qiluvchi yoʻl hisoblanadi. Talabalarning maʼlum bir topshiriq boʻyicha chegaralangan miqdordagi 

vositalar, resurslar yoki maʼlumotlar mavjud boʻlganda muqobil yechimlar topish yoʻllarini 

topish koʻnikmasini shakllantirmaydi. 

Talabalarning tor fikrlashga va birgina yechim orqali topshiriqlarni yechish va boshqa 

yechim yoʻllarini qidirmaslikka undaydi. Shuningdek, keyingi vaqtda oʻquv jarayonida 

konstruksion topshiriqlarni qoʻllash ham ommalashib bormoqda. Ushbu topshiriqlar orqali 

talabalar maʼlum mahsulot, buyum yoki konstruksiyani loyihalab chiqadi. Talabalar ixtiyoriga 

chegaralangan vositalar taqdim etiladi.  

Zamonaviy taʼlimda bilim va koʻnikmalarni oʻstirishda tekshiruvchi test topshiriqlarining 

oʻrni ortib bormoqda. Asosiy tayanch kompetensiyalarni shakllantirishda tekshirish 

topshiriqlari muhim ahamiyatga ega. Nemis olimi R.Bremer tomonidan ishlab chiqilgan 

«Evalutionsaufgaben» (ingliz tilida «evaluation task», oʻzbek tilida «tekshirish topshiriqlari») 

boʻyicha bir qator dasturlar olib borilgan.   

R.Bremer tekshirish topshiriqlari haqida oʻz fikrlarini bildirar ekan, uning mazmun-

mohiyatini oddiy misol yordamida tushuntirib oʻtadi. Bolalikdan boshlab hamma bolalar ikki 

gʻildirakli velosipedni haydashni oʻrganadi. Oʻrganish jarayoni ham uzoq muddat davom etmaydi 

va bir hafta, 10 kun muddat ichida velosipedni mustaqil boshqarish koʻnikmasiga ega boʻladi. 

Agar velosiped boshqarishni bolaga fan nuqtai nazaridan tushuntirilsa, fizika qonunlarini 

tushuntirish zarur boʻladi. Talabalarning egallashi lozim boʻlgan ayrim kompetensiyalar har 

doim ham faqat nazariy oʻrganish bilan emas, balki amaliy bajarish, sinab koʻrish orqali ham 

shakllanishi va keyinchalik nazariy jihatdan toʻldirilishi mumkin. Avval nazariy oʻrganib, keyin 

amaliy bajarish tamoyiliga asoslangan oʻqitish konsepsiyalari ham har doim samarali 

hisoblanmaydi.  

Tekshiruvchi test topshiriqlari yordamida taʼlim tizimining natijalarini baholash maqsad 

qilingan. R.Bremerning fikricha baholash topshirigʻi bir mutaxassislik topshirigʻi boʻlib, oʻquv 

jarayonida qoʻllaniladigan topshiriqlardan farqli ravishda tekshirish topshiriqlarida turli 

yechimlar uchun katta imkoniyatlar beriladi. Mazkur yechimlar oʻquv jarayonida oʻrganilgan, 

kundalik hayotda kuzatilgan yoki mantiqan izlab topilgan boʻlishi mumkin. Har bir talabaning 

yechimlaridan talabalarning asosiy va fanga oid kompetensiyalarining qay darajada 

shakllanganligini tekshirish maqsadida foydalaniladi. 

Muhokama. Tekshiruvchi test topshiriqlari taʼlim tizimining qaysi konsepsiya asosida 

tashkil etilganligini va uning samaradorligini baholaydi. Baholash dasturlarida talabaning dastur 

vaqtidagi savodxonligi tekshiriladi. Tekshirish topshiriqlari asosan oʻquv yilining boshlanishida 

va oxirida yoki bir chorakning boshlanishi va oxirida oʻtkaziladi. Aynan bir topshiriq ikki marta 

qoʻllaniladi. Tekshirish topshiriqlari psixometrik oʻlchash vazifasini bajarmaydi, yaʼni aynan bir 

talabaning oʻquv yili boshlanishi va yakunida, bir chorakning boshlanishi, yakunida asosiy 

tayanch va fanga oid kompetensiyasi oʻlchanmaydi, balki sinfdagi barcha talabalarining umumiy 

kompetensiyasi umumlashtiriladi. Talabalar mazkur topshiriqni yechish orqali mazkur oʻquv 

yilida nimalarni oʻrganish mumkinligi, qanday kompetensiyalarga ega boʻlishi va oʻzining 

maqsadlarini qoʻyishga oʻrganadi. Bu topshiriqlar talabalarning rivojlantirish zarur boʻlgan 

asosiy tayanch va fanga oid kompetensiyalarini belgilab olishda katta yordam boʻladi. Shu orqali 

oʻqituvchi dars mashgʻulotlarini rejalashtirish boʻyicha muhim maʼlumotlarga ega boʻladi. 

Tekshiruvchi test topshiriqlarini ishlab chiqishda aniq voqelik, kundalik hayotda 

kuzatiladigan topshiriqlar tanlanishi lozim. Topshiriq ham aslida talabalarning topshiriqqa 

yondashuvi, mavjud bilimlarining holati, yoʻl qoʻyilayotgan xatolarni konseptual tahlil qilish va 

shular asosida oʻqituvchi uchun oʻquv yili davomida qaysi metodlar bilan qaysi mavzuni qanday 

tashkil etish uchun toʻliq maʼlumotlarga ega boʻlish imkoniyatini beradi. Oʻquv yili soʻnggida ham 

mazkur topshiriq yana bir bor beriladi va umumiy natija tahlil qilinadi. Baholash topshiriqlari 

psixometrik nuqtai nazaridan oʻlchanmaydi, yaʼni har bir talabaning alohida natijasi eʼtiborga 

olinmaydi, balki butun bir sinf egallagan kompetensiyalarining «mavjud holati» va «zaruriy 

holati» aniqlashtiriladi. 

Tekshiruvchi test topshiriqlari tarixan R.Xavigxurstning rivojlanish topshiriqlari bilan 

bogʻliq. R.Xavigxurstning fikricha «rivojlanish topshiriqlari bu shaxsning shaxsiy ehtiyojlari va 

jamiyat talablari oʻrtasida boʻlib, faol taʼlim orqali jamiyat ijtimoiy hayotida faol ishtirok etishi» 

deb tushuniladi. Shuningdek, bugungi taʼlimda ochiq test topshiriqlarining oʻrni ham yuqori 

hisoblanadi. Oʻquv jarayonida oʻqituvchining har bir talaba bilan individual savol-javob qilishi 

vaqt nuqtai nazaridan amalga oshirib boʻlmaydigan jarayon hisoblanadi. Bu holda maʼlum bir 

sxemaga tushirilgan topshiriqlar oʻqituvchi uchun qulay vosita hisoblanadi. Ochiq topshiriqlar 

talabaning bir oʻzi, ikki kishi boʻlib yohud guruhlarda ishlashi uchun qoʻl keladi. Bu turdagi 

topshiriqlar talabaga bir qancha usullar bilan ishlash imkoniyatini beradi. Topshiriqlar yechimi 

qolipga solingan, oldindan oʻylab qoʻyilgan javoblar sxemasiga tushmaydi va talaba topshiriq 

jarayonida oʻzida qoʻshimcha savollar, fikrlar va yangi bilimlarni izlab topishga intiladi. Topshiriq 

nafaqat dars mashgʻulotida, balki darsdan keyingi vaqtlarda ham talabalar muhokamasiga sabab 

boʻladi va ularning xotirasida qoladi.  

Ochiq test topshiriqlarining asosiy maqsadi talabalarga topshiriqlarni bajarish jarayonida 

erkinlik berish, talabaning mustaqil ishlash koʻnikmasini shakllantirish hisoblanadi. Ochiq test 

topshiriqlari yordamida talabalarda zaruriy bilimlarini qoʻllash va yetarli oʻylash uchun vaqt 

boʻladi. Matematika va tabiiy fanlarda bu kabi topshiriqlarni bajarish qoʻl keladi. Xalqaro 

baholash dasturlarida qoʻllaniladigan topshiriqlarning tahlili shuni koʻrsatadiki, ochiq test 

topshiriqlari keng miqyosda qoʻllaniladi. Ochiq test topshiriqlari talabalardan oʻz fikrini 

iboralarda, toʻliq gap shaklida tuzishni talab qiladi. Ochiq test topshiriqlari «oʻqish jarayoni 

maʼlum muammoli vaziyatlarni bajarish jarayonlarida sodir boʻladi» tavsiyasiga misol boʻladi va 

topshiriqlarning eng muhim jihati «talabalar qiziqqan holda va motivatsiya bilan ochiq test 

topshiriqlarini kichik guruhlarda bajarish jarayonida oʻzining yechimlarini boshqa 

guruhdoshlariga taqdim etadi va boshqalarning yechimlarini ham eshitadi. Bu orqali talabaning 

ijtimoiy, kommunikativ kompetensiyalari shakllanib boradi». 

Ochiq test topshiriqlarini oʻquv jarayonida qoʻllashda va sifatli tashkil etishda 

oʻqituvchidan oldindan tayyorgarlik koʻrilishi, yetarli zaruriy vositalar boʻlishi, oʻquv soati 

reglamentini toʻgʻri rejalashtirishi va ehtimoliy konflikt holatlarini hisobga olishi talab etiladi. 

Ochiq test topshiriqlari muammoni yuqori darajada yechish bilan bevosita bogʻliq. 

Talabalarga topshiriqlar qiyinlik va murakkablik qilmaslik uchun zaruriy bilimlar oldindan 

berilgan boʻlishi lozim. Shuning bilan birgalikda oʻquv jarayonida metodlar almashinuvi amalga 

oshadi, yaʼni maʼruza, soʻng soʻrash va rivojlantirib turuvchi dars suhbati va ochiq topshiriq 

yordamida mustaqil shugʻullanish. 

Xulosa. Xulosa qilib aytganda, oʻqituvchi uchun topshiriqning yechimidan koʻra 

talabalarning mazkur topshiriqni yechishga boʻlgan yondashuvi muhim hisoblanishi va bu 

talabaning baholanishiga asos boʻlishi, ragʻbatlantirilishi va oʻqituvchi tomonidan metodik 

tavsiyalar bilan toʻldirib borilishi zarur. Shu nuqtai nazardan amaldagi baholash tizimi bilan 

davlat taʼlim standartlarining kompetensiyaviy yondashuvi bir-birini mazmunan inkor qilishini 

taʼkidlab oʻtish lozim. Agar oʻquv jarayoni kompetensiyaviy yondashuvga asoslangan va shu 

asosda oʻquv jarayoni tashkil etilar ekan, baholash tizimi ham kompetensiyaviy yondashuvga 

asoslanishi lozim. 

Talabalarga yuqori murakkablikdagi ochiq topshiriqlar berilmasligi kerak. Ochiq 

topshiriqlar oʻz navbatida «tadqiq qilib oʻrganish»ni qoʻllab-quvvatlaydi va talabalarning 

tadqiqotchilik kompetensiyalarini rivojlanishida katta ahamiyatga ega. Ochiq topshiriqlar 

sinfdagi oʻrtacha oʻzlashtirish darajasiga mos kelishi lozim. Ochiq test topshiriqlari bajarish 

vaqtida oʻqituvchining talabalar savollariga javob berishi, yordam berishi maqsadga muvofiq 

emas. 

